


ye jabr bhii dekhaa hai taariiKH kii nazro.n ne

lamho.n ne KHataa kii thii sadiyo.n ne sazaa paa.ii

muzaffar razmii

‘mus.hafii’ ham to ye samjhe the ki hogaa ko.ii zaKHm

tere dil me.n to bahut kaam rafuu kaa niklaa

mus.hafii Gulaam hamdaanii

kah rahaa hai shor-e-dariyaa se samundar kaa sukuut

jis kaa jitnaa zarf hai utnaa hii vo KHaamosh hai

naatiq lakhnavii

un kaa jo farz hai vo ahl-e-siyaasat jaane.n

meraa paiGaam mohabbat hai jahaa.n tak pahu.nche

jigar moradabaadii

ek muddat se tirii yaad bhii aa.ii na hame.n

aur ham bhuul ga.e ho.n tujhe aisaa bhii nahii.n

firaaq gorakhpurii



sub.h hotii hai shaam hotii hai

umr yuu.nhii tamaam hotii hai

munshii amiirullah tasliim

KHud apnii mastii hai jis ne machaa.ii hai halchal

nasha sharaab me.n hotaa to naachtii botal

aarif jalaalii

tar-daamanii pe shaiKH hamaarii na jaa.iyo

daaman nicho.D de.n to farishte vazuu kare.n

KHvaaja miir dard

tum muKHaatib bhii ho qariib bhii ho

tum ko dekhe.n ki tum se baat kare.n

firaaq gorakhpurii

tumhe.n Gairo.n se kab fursat ham apne Gam se kam KHaalii

chalo bas ho chukaa milnaa na tum KHaalii na ham KHaalii

jaafar alii hasrat



dil ke phaphuule jal uThe siine ke daaG se

is ghar ko aag lag ga.ii ghar ke charaaG se

mahtaab raai taabaa.n

diyaa KHaamosh hai lekin kisii kaa dil to jaltaa hai

chale aa.o jahaa.n tak raushnii ma.aluum hotii hai

nushuur vaahidii

na mai.n samjhaa na aap aa.e kahii.n se

pasiina pochhiye apnii jabii.n se

anvar dehlvii

ba.Daa shor sunte the pahluu me.n dil kaa

jo chiiraa to ik qatra-e-KHuu.n na niklaa

haidar alii aatish

ba.De logo.n se milne me.n hamesha faasla rakhnaa

jahaa.n dariyaa samundar se milaa dariyaa nahii.n rahtaa

bashiir badr



nikalnaa KHuld se aadam kaa sunte aa.e hai.n lekin

bahut be-aabruu ho kar tire kuuche se ham nikle

mirzaa Gaalib

bhaa.np hii le.nge ishaara sar-e-mahfil jo kiyaa

taa.Dne vaale qayaamat kii nazar rakhte hai.n

laalaa maadhav raam jauhar

milaate ho usii ko KHaak me.n jo dil se miltaa hai

mirii jaa.n chaahne vaalaa ba.Dii mushkil se miltaa hai

daaG dehlvii

mire KHudaa mujhe itnaa to mo’tabar kar de

mai.n jis makaan me.n rahtaa huu.n us ko ghar kar de

iftikhaar aarif

aagaah apnii maut se ko.ii bashar nahii.n

saamaan sau baras kaa hai pal kii KHabar nahii.n

hairat allahabadii



muflisii sab bahaar khotii hai

mard kaa e’tibaar khotii hai

valii mohammad valii

tum ko aataa hai pyaar par Gussa

mujh ko Gusse pe pyaar aataa hai

amiir miinaa.ii

raah-e-duur-e-ishq me.n rotaa hai kyaa

aage aage dekhiye hotaa hai kyaa

miir taqii miir

ham ko ma.aluum hai jannat kii haqiiqat lekin

dil ke KHush rakhne ko ‘Gaalib’ ye KHayaal achchhaa hai

mirzaa Gaalib

ham hu.e tum hu.e ki ‘miir’ hu.e

us kii zulfo.n ke sab asiir hu.e

miir taqii miir



umr to saarii kaTii ishq-e-butaa.n me.n ‘momin’

aaKHirii vaqt me.n kyaa KHaak musalmaa.n ho.nge

momin KHaa.n momin

shah-zor apne zor me.n girtaa hai misl-e-barq

vo tifl kyaa giregaa jo ghuTno.n ke bal chale

mirzaa aziim beg ‘aziim’

andaaz apnaa dekhte hai.n aa.ine me.n vo

aur ye bhii dekhte hai.n ko.ii dekhtaa na ho

nizaam raampuri

aur bhii dukh hai.n zamaane me.n mohabbat ke sivaa

raahate.n aur bhii hai.n vasl kii raahat ke sivaa

faiz ahmad faiz

aur ho.nge tirii mahfil se ubharne vaale

hazrat-e-’daaG’ jahaa.n baiTh ga.e baiTh ga.e

daaG dehlvii



kuchh to majbuuriyaa.n rahii ho.ngii

yuu.n ko.ii bevafaa nahii.n hotaa

bashiir badr

kuchh tumhaarii nigaah kaafir thii

kuchh mujhe bhii KHaraab honaa thaa

asraar-ul-haq majaaz

ghar se masjid hai bahut duur chalo yuu.n kar le.n

kisii rote hu.e bachche ko ha.nsaayaa jaa.e

nidaa faazlii

KHudaa ke vaaste is ko na Toko

yahii ik shahr me.n qaatil rahaa hai

maz.har mirzaa jaan-e-jaanaa.n

chalo achchhaa hu.aa kaam aa ga.ii diivaangii apnii

vagarna ham zamaane bhar ko samjhaane kahaa.n jaate

qatiil shifaa.ii



jazba-e-ishq salaamat hai to inshaa-allaah

kachche dhaage se chale aa.e.nge sarkaar ba.ndhe

inshaa allaah KHaan inshaa

zikr jab chhi.D gayaa qayaamat kaa

baat pahu.nchii tirii javaanii tak

faanii badayuuni

zaraa visaal ke ba.ad aa.ina to dekh ai dost

tire jamaal kii doshiizgii nikhar aa.ii

firaaq gorakhpurii

dil abhii puurii tarah TuuTaa nahii.n

dosto.n kii mehrbaanii chaahiye

abdul hamiid adam

puuchhaa jo un se chaa.nd nikaltaa hai kis tarah

zulfo.n ko ruKH pe Daal ke jhaTkaa diyaa ki yuu.n

aarzuu lakhnavii



har aadmii me.n hote hai.n das biis aadmii

jis ko bhii dekhnaa ho ka.ii baar dekhnaa

nidaa faazlii

ham ne maanaa ki taGaaful na karoge lekin

KHaak ho jaa.e.nge ham tum ko KHabar hote tak

mirzaa Gaalib

hazaaro.n saal nargis apnii be-nuurii pe rotii hai

ba.Dii mushkil se hotaa hai chaman me.n diida-var paidaa

allaama iqbaal

eid kaa din hai gale aaj to mil le zaalim

rasm-e-duniyaa bhii hai mauqa.a bhii hai dastuur bhii hai

qamar badayunii

tum takalluf ko bhii iKHlaas samajhte ho ‘faraaz’

dost hotaa nahii.n har haath milaane vaalaa

ahmad faraaz



hame.n bhii aa pa.Daa hai dosto.n se kaam kuchh ya.anii

hamaare dosto.n ke bevafaa hone kaa vaqt aayaa

harii chand aKHtar

jo ko.ii aave hai nazdiik hii baiThe hai tire

ham kahaa.n tak tire pahluu se sarakte jaave.n

miir hasan

kis ne bhiige hu.e baalo.n se ye jhaTkaa paanii

jhuum ke aa.ii ghaTaa TuuT ke barsaa paanii

aarzuu lakhnavii

bahut pahle se un qadmo.n kii aahaT jaan lete hai.n

tujhe ai zindagii ham duur se pahchaan lete hai.n

firaaq gorakhpurii

mai.n sach kahuu.ngii magar phir bhii haar jaa.uu.ngii

vo jhuuT bolegaa aur laa-javaab kar degaa

parviin shaakir



jaatii hu.ii mayyat dekh ke bhii vallaah tum uTh kar aa na sake

do chaar qadam to dushman bhii takliif gavaaraa karte hai.n

qamar jalaalaabaadii

apnii miTTii hii pe chalne kaa saliiqa siikho

sa.ng-e-marmar pe chaloge to phisal jaa.oge

iqbaal aziim

barbaad gulistaa.n karne ko bas ek hii ulluu kaafii thaa

har shaaKH pe ulluu baiThaa hai anjaam-e-gulistaa.n kyaa hogaa

shauq bahraa.ichii

shaayad mujhe nikaal ke pachhtaa rahe ho.n aap

mahfil me.n is KHayaal se phir aa gayaa huu.n mai.n

abdul hamiid adam

lipaT jaate hai.n vo bijlii ke Dar se

ilaahii ye ghaTaa do din to barse

daaG dehlvii



KHuub parda hai ki chilman se lage baiThe hai.n

saaf chhupte bhii nahii.n saamne aate bhii nahii.n

daaG dehlvii

un ke dekhe se jo aa jaatii hai mu.nh par raunaq

vo samajhte hai.n ki biimaar kaa haal achchhaa hai

mirzaa Gaalib

shab ko mai KHuub sii pii sub.h ko tauba kar lii

ri.nd ke ri.nd rahe haath se jannat na ga.ii

jaliil maanikpuurii

duur se aa.e the saaqii sun ke mai-KHaane ko ham

bas taraste hii chale afsos paimaane ko ham

naziir akbarabaadii

vo kaun hai.n jinhe.n tauba kii mil ga.ii fursat

hame.n gunaah bhii karne ko zindagii kam hai

aana.nd naraa.en mullaa



aa.nkh pa.Dtii hai kahii.n paa.nv kahii.n pa.Dtaa hai

sab kii hai tum ko KHabar apnii KHabar kuchh bhii nahii.n

mohammad alii tishna

hai javaanii KHud javaanii kaa si.ngaar

saadgii gahna hai is sin ke liye

amiir miinaa.ii

shab-e-visaal hai gul kar do in charaaGo.n ko

KHushii kii bazm me.n kyaa kaam jalne vaalo.n kaa

daaG dehlvii

yahii jaanaa ki kuchh na jaanaa haa.e

so bhii ik umr me.n hu.aa ma.aluum

miir taqii miir

shikast-o-fat.h miyaa.n ittifaaq hai lekin

muqaabla to dil-e-naa-tavaa.n ne KHuub kiyaa

navaab mohammad yaar KHaan amiir



achchhaa hai dil ke saath rahe paasbaan-e-aql

lekin kabhii kabhii ise tanhaa bhii chho.D de

allaama iqbaal

dil vo nagar nahii.n ki phir aabaad ho sake

pachhtaa.oge suno ho ye bastii ujaa.D kar

miir taqii miir

ab udaas phirte ho sardiyo.n kii shaamo.n me.n

is tarah to hotaa hai is tarah ke kaamo.n me.n

Shoaib bin aziiz

kisii ra.iis kii mahfil kaa zikr hii kyaa hai

KHudaa ke ghar bhii na jaa.e.nge bin bulaa.e hu.e

amiir miinaa.ii

ai ‘mus.hafii’ tuu in se mohabbat na kiijiyo

zaalim Gazab hii hotii hai.n ye dillii vaaliyaa.n

mus.hafii Gulaam hamdaanii



tirchhii nazro.n se na dekho aashiq-e-dil-giir ko

kaise tiir-andaaz ho siidhaa to kar lo tiir ko

KHvaaja mohammad vaziir

‘Gaalib’-e-KHasta ke baGair kaun se kaam band hai.n

ro.iye zaar zaar kyaa kiijiye haa.e haa.e kyuu.n

mirzaa Gaalib

nasheman par nasheman is qadar ta.amiir kartaa jaa

ki bijlii girte girte aap KHud be-zaar ho jaa.e

unknown

kaise aakaash me.n suuraaKH nahii.n ho saktaa

ek patthar to tabii.at se uchhaalo yaaro

dushyant kumaar

sab kaa to mudaavaa kar Daalaa apnaa hii mudaavaa kar na sake

sab ke to garebaa.n sii Daale apnaa hii garebaa.n bhuul ga.e

asraar-ul-haq majaaz



ai ‘zauq’ takalluf me.n hai takliif saraasar

aaraam me.n hai vo jo takalluf nahii.n kartaa

shaiKH ibraahiim zauq

jo mai.n sar-ba-sajdaa hu.aa kabhii to zamii.n se aane lagii sadaa

tiraa dil to hai sanam-aashnaa tujhe kyaa milegaa namaaz me.n

allaama iqbaal

ye aarzuu thii tujhe gul ke ruu-ba-ruu karte

ham aur bulbul-e-betaab guftuguu karte

haidar alii aatish

ab to utnii bhii mayassar nahii.n mai-KHaane me.n

jitnii ham chho.D diyaa karte the paimaane me.n

divaakar raahii

zaahid sharaab piine se kaafir hu.aa mai.n kyuu.n

kyaa De.Dh chulluu paanii me.n iimaan bah gayaa

shaiKH ibraahiim zauq



raah par un ko lagaa laa.e to hai.n baato.n me.n

aur khul jaa.e.nge do chaar mulaaqaato.n me.n

daaG dehlvii

ham vahaa.n hai.n jahaa.n se ham ko bhii

kuchh hamaarii KHabar nahii.n aatii

mirzaa Gaalib

dekh zindaa.n se pare ra.ng-e-chaman josh-e-bahaar

raqs karnaa hai to phir paa.nv kii zanjiir na dekh

majruuh sultaanpuri

ruKH-e-raushan ke aage sham.a rakh kar vo ye kahte hai.n

udhar jaataa hai dekhe.n yaa idhar parvaana aataa hai

daaG dehlvii

ishq jab tak na kar chuke rusvaa

aadmii kaam kaa nahii.n hotaa

jigar moradabadii



hazaaro.n kaam mohabbat me.n hai.n maze ke ‘daaG’

jo log kuchh nahii.n karte kamaal karte hai.n

daaG dehlvii

rago.n me.n dau.Dte phirne ke ham nahii.n qaa.il

jab aa.nkh hii se na Tapkaa to phir lahuu kyaa hai

mirzaa Gaalib

dar-o-diivaar pe hasrat se nazar karte hai.n

KHush raho ahl-e-vatan ham to safar karte hai.n

vaajid alii shaah aKHtar

vaqt do mujh par kaThin guzre hai.n saarii umr me.n

ik tire aane se pahle ik tire jaane ke ba.ad

muztar KHairabadii

ab ke ham bichh.De to shaayad kabhii KHvaabo.n me.n mile.n

jis tarah suukhe hu.e phuul kitaabo.n me.n mile.n

ahmad faraaz



achchhaa KHaasaa baiThe baiThe gum ho jaataa huu.n

ab mai.n aksar mai.n nahii.n rahtaa tum ho jaataa huu.n

anvar shu.uur

mat sahl hame.n jaano phirtaa hai falak barso.n

tab KHaak ke parde se insaan nikalte hai.n

miir taqii miir

nahii.n aatii to yaad un kii mahiino.n tak nahii.n aatii

magar jab yaad aate hai.n to aksar yaad aate hai.n

hasrat mohaanii

ai sanam vasl kii tadbiiro.n se kyaa hotaa hai

vahii hotaa hai jo manzuur-e-KHudaa hotaa hai

mirzaa razaa barq

dil ke phaphuule jal uThe siine ke daaG se

is ghar ko aag lag ga.ii ghar ke charaaG se

mahtaab raai taabaa.n



diyaa KHaamosh hai lekin kisii kaa dil to jaltaa hai

chale aa.o jahaa.n tak raushnii ma.aluum hotii hai

nushuur vaahidii

ghar se masjid hai bahut duur chalo yuu.n kar le.n

kisii rote hu.e bachche ko ha.nsaayaa jaa.e

nidaa faazlii

hazaaro.n kaam mohabbat me.n hai.n maze ke ‘daaG’

jo log kuchh nahii.n karte kamaal karte hai.n

daaG dehlvii

ik aur dariyaa kaa saamnaa thaa ‘muniir’ mujh ko

mai.n ek dariyaa ke paar utraa to mai.n ne dekhaa

muniir niyaazi

tuu agar paas nahii.n hai kahii.n maujuud to hai

tere hone se ba.De kaam hamaare nikle

ahmad mushtaaq




